
Elebitasun 
desorekatuak 

TXILLARDEGI 

NORMALA de-
nez, eta Suomi-ko Errol-
da-emaitzak ezagutaraz-
ten hasiak direnez (hamar 
urtez behin egiten baita 

han Zentsua), Helsinkiko lagunei egin nien 
galdera lehengoan. 

Datu ofizialik ez badago ere, hauxe agertu 
bide da: berriro ere hamar urte honetan sue-
ziera atzera egin duela. Besteak beste, Vaasa 
inguruko udalerri sueziar elebakar bat, gu-
txienez, elebitasun ofizialera pasa da. Herri 
horrek sueziar lurraldetasuna galdu du, hitz 
batez; orain eskubide pertsonaletara pasatze-
ko. Besteak beste, han orain arte sueziera hu-
tsez burutzen zen eskola, elebiduna izango da; 
eta hezkuntza hizkuntzaren aukera gurasoen 
eskuetan geldituko da. 

—C'est fini le suédois en Finlande— esan 
dit etsita euskara apur bat dakien suezieradun 
finlandiar lagun zahar batek. Azaldu didanez, 
ez da sueziarren kopurua bakarrik behera 
doana. Ez omen da sueziera Helsinkin entzu-
ten dena, suomikadaz betetako hizkera txar-
negu bitxi bat baizik. «Je vous dis: c'est fini». 

Hots, Suezia aldamenean dago, Suomi-ko 
burgesiaren parte handi batek sueziera erabil-
tzen du oraindik, sueziarrek hizkuntz eskubi-
dea franko dute oraindik. 

Kitto, halere. Arrain handiak txikia jaten... 
Suomik aste hauetan ospatzen du Indepen-

dentziaren 75. urtemuga. Ez da asko! 1809tik 
1863ra arte, sueziera izan zen han hizkuntza 
ofizial bakarra. Estatuaren banaketa 1883koa 
da (lehenengo aldiz suomierazko eskualde bat 
legeztatu zenean). Eta Suomiren elebitasun 
ofiziala 1902koa da... Mendebete exkax. 

Baina suomitarrek Suomitar izan nahi zu-
ten. 

Eta suomitar bihurtu dira osoki. 




